
Ma’lumki, bugungi o‘zbek adabiy tili qat’iy me’yorga solinib, qulay ko‘rinishga keltirilgan 

mezonlar asosida ish ko‘radi. Gap badiiy asar tili haqida borganda bu mezonlarni chetlab o‘tish 

hollari ko‘zga tashlanadi. Ijodkor kechinmalarining asl holida moddiylashtirilishi shuni taqozo 

etadi. Bu haqda Ozod Sharafiddinovning “Olamning qalbi” nomli kitobida shunday deyiladi: 

“Bunday she’riyat hamisha shoirning noyob tili bilan bog‘liq. Bu til nafaqat shoirning ona tilidir, 

balki shoirning shaxsiy tili hamdir”.[Sharafiddinov  O. Olamning qalbi 2014, 220-b] Inson tili 

tovush tili bo‘lganligi uchun undagi so‘zlar, iboralar, gaplar ma’no ajratuvchi fonemalar asosida 

shakllanadi. Inson so‘zlashuv jarayonida turli tovushlar vositasida muloqotga kirishadi. 

Shuning uchun ham fanda ma’no ajratuvchi nutq tovushlari fonolingvistik vositalar deb 

yuritiladi. Badiiy asarning badiiyligini ta’minlovchi fonolingvistik vositalardan biri bu 

fonemalardir. Fonemalar badiiy asar tarkibida emotsional ta’sirchanlikni oshirish uchun 

muhim vosita sanaladi. Nutq tovushlaridagi emotsionallik, ta’sirchanlik, talaffuzdagi 

jarangdorlik, eshitishdagi yoqimlilik, ularning badiiy qo‘llanish qoidalari, estetik roli 

fonopoetikaning o‘rganish jarayoni hisoblanadi. Badiiy matnni tahlil qilish jarayonida fonetik 

birliklarning estetik xususiyatlariga ham alohida e’tiborni qaratish zarur. She’riy matnda nutq 

tovushlarining estetik imkoniyatlari tez va qulay idrok etiladi. Chunki she’rda o’ziga xos 

jozibador ohang bo’ladi. Bu ohangdorlikka tovushlarni uslubiy qo’llash natijasida erishiladi. 

She’riyatda asosan, alliteratsiya (undoshlar takrori), assonans (unlilar takrori), geminatsiya 

(undoshlarni qavatlash) kabi fonetik usullardan foydalaniladi. Bu usullar fono-grafik vositalar 

hisoblanadi. 

Alliteratsiya. Badiiy nutqning ohangdorligini va ta'sirchanligini ta’minlashda alliteratsiyaning 

o’rni beqiyosdir. She’riy nutqda misralar, bir xil undosh tovushlarning takror qo’llanishiga 

alliteratsiya deyiladi. Tovushiar zamiridagi musiqiylikka asoslangan bu usul qadimdan Sharq 

she’riyatida keng qo‘llanilib kelingan. Ko’hna badiiyatshunoslik (“ilmi bade’”)da alliteratsiya 

«tavzi’ san'ati» deb yuritilgan.[Yo‘ldoshev, Ma‘rufion. Badiiy matnning lisoniy tahlili 2010, 27-

b.]  

Alliteratsiya deganda shoir Erkin Vohidovning mashhur “q” alliteratsiyali she'ri ko’z oldimizga 

keladi: 

Qaro qoshing, qalam qoshing, 

Qiyiq qayrilma qoshing qiz, 

Qilur qatlimga qasd qayrab- 

Qilich qotil qaroshing, qiz. 

Qafasda qalb qushin qiynab, 

Qanot qoqmoqqa qo’ymaysan. 

Qarab qo’ygil qiyo, 

Qalbimni qizdirsin quyoshing qiz. 

Bu she’rdagi har bir so‘z” “q” tovushi bilan boshlanib, she’rdagi shakliy go‘zallikni va shu bilan 

o‘ziga xos badiiy bo‘yoqdorlikni ham ta’minlagan. 

Assonans. Badiiy nutqqa intonatsion butunlik, ohangdorlik va emotsionalekspressivlik 

bag'ishlash maqsadida qo’llaniladigan fonetik usullardan biri assonansdir. Adabiyotlarda 

assonans aynan yoki yaqin unlilarning takrorlanib kelishidan hosil bo’ladigan ohangdoshlik 

ekanligi bayon qilingan. [Yo‘ldoshev, Ma‘rufion. Badiiy matnning lisoniy tahlili, 2010. – 28, 29-

b.] 

XAYRLI KECH 

Tilak qadrin bilar odamlar, 

Yaxshi niyat qilar odamlar. 

Do’stga tungi orom oldidan 

Xayrli kech tilar odamlar. (Ishq savdosi) 13-bet 

O‘LKA 

Minglab tilda madhingni so’zlar 

Bunda o’sgan har bitta daraxt. 

Nur emadi millionlab ko’zlar 

Ko’kdan sening husningga qarab. 

Jilmayadi o’zida yo’q shod 

Yangi oy ham ketmay qoshingdan. 

Etak-etak olib koinot 

Yulduzlarin sochar boshingdan... 

YOSHLIK 

Yoshlik, asli mening o’zimsan, 

Keng olamga boqqan ko’zimsan. 

Yozgan she’rim, aytgan so’zimsan, 

Kecham, ertam, ushbu ro’zimsan. 

Assonans qofiyadosh so'zlar tarkibida kelib, she’riy nutqqa ko'tarinki ruh, o'ziga xos musiqiylik 

va badiiylik baxsh etadi. 

Xulosa. Badiiy matn boshqa uslubdagi matnlardan estetik, (emotsional ekspressivlik) vazifa 

bajarish xususiyatiga ko‘ra farqlanadi. Boshqa uslubdagi matnlar estetik vazifa bajarishi ham, 

bajarmasligi ham mumkin, lekin badiiy matn o‘zida estetiklikning muntazamligi va 

muqarrarligi bilan boshqa uslubdagi matnlardan keskin badiiyati bilan ajralib turadi. Bu estetik 

vositalar sirasiga fono-grafik vositalar ham kiradi. 

